
Першая асоба дзяржавы 
дый сілавікі адрапар-
тавалі беларускаму 
грамадству: выканаўца 
жудаснага тэрарыстыч-
нага акта злоўлены разам 
са сваім памагатым і 
ўжо даў паказанні, у якіх 
прызнаўся ва ўчыненым 
злачынстве.

РЭКОРД ЗА РЭКОРДАМ
Больш  за  тое,  нашаму  гра

мадству  давялі,  што  менавіта 
гэтая асоба датычная да выбу
хаў у Віцебску ў 2005 годзе і ў 
Мінску  ў  2008  падчас  святка
вання  Дня  незалежнасці. 
Трайная ўдача. Хоць пытанняў 
да  следства  пакуль  яшчэ  за
стаецца нямала. Хто замаўляў 
гэтае  пачварнае  злачынства? 
Якімі матывамі кіраваўся гэты 
малады  чалавек?  Чаму  яго  не 
маглі злавіць раней?

Праўда,  у  любым  выпадку 
з’явілася  нагода  крыху  пе
равесці  дух,  зняць  вялікае 

напружанне,  што  адчувалася 
апошнімі  днямі  ў  нашым  гра
мадстве. 

Не, не атрымалася. Хутчэй, 
наадварот.  Першая  асоба 
дзяржавы ва ўласцівай ёй без
апеляцыйнай  манеры  зрабіла 
недвухсэнсоўную  заяву:  “Мы 
сёння  шукаем  саўдзельнікаў 
і  замоўцаў,  магчыма,  гэтыя 
так  званыя  палітыкі  ад  пятай 
калоны  нам  раскрыюць  кар
ты і раскажуць, хто ж замовіў. 
Можа, хтосьці і з улад. Усіх да
пытаць!  У  рамках  крыміналь

най  справы  ўсіх  прыцягнуць 
і  дапытаць,  нягледзячы  ні  на 
якую дэмакратыю і вой і стог
ны  замежных  “страдателей”! 
(…) Уся гэтая балбатня, дэмак
ратызацыя, якая нам навязва
ецца,  нічога  не  мае  агульнага 
з  той  сапраўднай  дэмакраты
яй, якая павінна быць і ёсць у 
краіне. Самы жорсткі парадак 
і арганізаванасць — гэта асно
ва  нашага  выжывання,  і  наш 
народ да гэтага гатовы. Людзі 
ў  Беларусі  гатовы  паводзіць 
сябе так, як трэба”.

Не  адстае  ад  яго  ў  ацэнцы 
сітуацыі  і  генеральны  праку
рор:  “На  вялікі  жаль,  у  шэра
гу  СМІ  і  інтэрнэце  назіраліся 
скокі на крыві з боку асобных 
аўтараў.  Шэраг  каментараў 
насіў  здзеквальны  характар”. 
Гэта, маўляў, прымусіла праку
ратуру  прааналізаваць  публі
каці з улікам адміністрацыйна
га і крымінальнага кодэксаў.

Дакладнай  даты  пакуль 
не  прызначана,  аднак  вядо
ма, што судовы працэс будзе 
весці Людміла Грачова. 

Нагадаем,  што  некаль
кі  дзён  назад  пракуратура 
Мінска  перадала  ў  Мінскі 
гарадскі  суд  для  вызначэн
ня  тэрытарыяльнай  падсуд
насці  крымінальную  справу, 
узбуджаную  ў  дачыненні  да 
Сяргея  Марцалева,  Паўла 
Севярынца  і  Ірыны  Халіп. 
Усіх  траіх  абвінавачваюць 
па частцы 1, арт. 342 Крымі
нальнага кодэкса Рэспублікі 
Беларусь  «Арганізацыя  і 
падрыхтоўка  дзеянняў,  якія 
груба  парушаюць  грамадскі 
парадак,  альбо  актыўны  ўд
зел у іх».

Заканчэнне  на  стар. 3

БЕЛАРУСКАЯ ГАЗЕТА

“ВЫБУХОВАЯ” ПРАЎДА

Старшыня Беларускага Хельсінкскага камітэта Алег Гу-
лак:

«Ў дзяржаўных СМІ пачалася сапраўдная прапагандысцкая 
кампанія. Чаму ў дзяржаўных СМІ не кажуць пра спачуванні з 
боку  краін  Еўрасаюза,  заходніх  амбасадараў,  Савета  Еўропы, 
а  агучваюць  толькі  спачувальныя  пасланні  ад  палітычных 
сяброў беларускіх улад?

Пасля мінскай трагедыі ўлады маглі б ставіцца больш памя
ркоўна да сваіх палітычных апанентаў.

Хацелася б, каб мы пабачылі рэальную кансалідацыю, а не 
істэрыю наконт пятай калоны”.

 МЕРКАВАННЕ

WWW.SVABODABY.NET

Крымінальная справа 
абвінавачаных у масавых 
беспарадках кандыдатаў 
у прэзідэнты Дзмітрыя 
Уса, Мікалая Статкевіча, 
удзельнікаў акцыі пратэсту 
на плошчы Незалежнасці 
19 снежня 2010 года Анд-
рэя Пазняка, Аляксандра 
Класкоўскага, Аляксан-
дра Квяткевіча, Арцёма 
Грыбко і Зміцера Буланава 
будзе ў самы бліжэйшы 
час разгледжана ў судзе 
Ленінскага раёна Мінска.

У рэкордна кароткія тэрміны ўлады  
разабраліся з выбухам у метро

Як дапамагчы пацярпелым ад выбуху ў мінскім метро: 
аддзяленне 539 ААТ “Белінвестбанк”, № 3642740104035 код 739

11 красавіка стала трагічнай датай для беларусаў

ВАЛЕРЫ КОСТКА, ПАДПАЛКОЎНІК КДБ У АДСТАЎЦЫ:

“ГЭТА ХУТКА ВЫСВЕТЛІЦЦА”
— Я пакуль не гатовы адназначна адказаць на гэтае пытанне, 

таму  што  мала  інфармацыі  для  аналізу.  Калі  яна  з’явіцца,  тады 
можна будзе дэталёва  і аргументавана тлумачыць каму  і чаму. 
У  выбухаў  заўсёды  ёсць  мэта:  папершае,  пасеяць  паніку;  па
другое, гэта могуць быць нейкія разборкі; патрэцяе, гэта можа 
быць  сігналпапярэджанне  камусьці.  Як  гэта  адбылося?  Які  за
рад? Якога выбуховага рэчыва? Пакуль невядома. Хто загінуў? 
Магчыма, гэта было арганізавана супраць нейкай асобы? А мо 
гэта  супраць  грамадства?  Недастаткова  інфармацыі,  для  таго 
каб  зрабіць  большменш  прыблізны  аналіз.  Зараз  няма  сэнсу 
спяшацца. Трэба, каб мінула дватры дні, каб высветлілася сітуа
цыя: хто і як будзе сябе паводзіць, возьме хтонебудзь адказнас
ць на сябе ці не возьме і г.д.

Потым  ужо  можна  будзе  выбудоўваць  лагічныя  ланцужкі, 
а  пакуль  можна  выдаць  сто  версій.  Нават  можна  сказаць,  што 
гэты выбух выгадны вам, таму што з’явілася інфармацыйная на
года для таго, каб нешта напісаць у газеце. Логіка ёсць? Ёсць. А 
дакладнасці ніякай.

КІРЫЛ, ПРАДПРЫМАЛЬНІК:

“СХІЛЯЮСЯ ДА ЛІТАРЫ “М”
—  Тут  можна  пачаць  з  алфавіта.  Літара  “А”:  апазіцыя.  Гэта 

наўрад  ці  —  няма  ні  матыву,  ні  рэсурсаў.  Літара  “Б”:  бандыты. 
Малаверагодна. А вось літара “М” нават вельмі цікавая. Маю на 
ўвазе Маскву. Прычым не столькі палітычнае кіраўніцтва, колькі 

тое, што называецца “крывавая гэбня”. Чаму б лішні раз не пра
дэманстраваць Мінску, хто ў хаце гаспадар? А заадно і дапамаг
чы ў “расследаванні тэракта”?

АЛЯКСАНДР КЛАСКОЎСКІ, АНАЛІТЫК:

“ВЕРСІЮ ВОНКАВАЙ СІЛЫ НЕ ВАРТА АДКІДВАЦЬ”
— Давайце спачатку скажам, каму нявыгадна. Я думаю, што 

найперш  не  выгадна  беларускай  апазіцыі  і  наогул  унутраным 
апанентам рэжыму. Хаця, па аналогіі з тым, што было пасля вы
буху ля “стэлы” ў Мінску 3 ліпеня, не выключана, што ўлады зноў 
павядуцца на спакусу пачынаць вешаць усіх сабак на “адмароз
каў”. Як было тады, апрыёры. І тады шмат каго паарыштоўвалі, 
але ніякіх доказаў не знайшлі і ўсіх выпусцілі. І ў піяраўскім ра
курсе  тады  таксама  гучалі  алюзіі,  што,  маўляў,  выгадна  толькі 
ўнутраным ворагам.

Другое: я ўжо ведаю, што папулярная такая канспіралагічная 
версія — намёк на тое, што зараз вялікія валютныя праблемы, 
цукар і алей пачалі знікаць. І, маўляў, каб адцягнуць увагу... Да
лей можаце прадоўжыць лагічную развагу аб тым, каму гэта вы
гадна. Мне падаецца, што ўлада, пры тым, што яна не “белая” і 
не “пушыстая”, як вядома, усё ж такі не зацікаўлена ў такім бру
тальным сцэнары адцягвання ўвагі ад нейкіх фінансавых дэфі
цытаў. Таму што адцягнуць увагу можна на час, але ж дэфіцыты 
ўсё роўна не знікнуць. А вось прабоіны ў іміджы, у рэпутацыі, у 
міфалогіі, нарэшце, што Беларусь — гэта востраў стабільнасці, 
вялікія.  І  іх ужо не залапіш. Таму я б адкінуў гэтую канспірала
гічную версію. Застаецца толькі нейкая вонкавая сіла. Згадваюц
ца  тыя  намёкі,  якія  перад  выбарамі  гучалі  з  вуснаў  беларускіх 
сілавікоў адносна кіраўніцтва адной з суседніх краін. І гэта былі 
не Польшча і не Германія. Падавалася, што гэта іншы геапалітыч
ны кірунак.

ЗІНАІДА ПРАКОПЧЫК, ПЕНСІЯНЕРКА:

”ВЫГАДНА РАДЫКАЛАМ З АПАЗІЦЫІ!”
— А каму гэта можа быць выгадна? Толькі тым, каму не дае 

спакою  наша  стабільнасць.  Хто  хоча  памаксімуме  разгайдаць 
сітуацыю? Радыкалы з апазіцыі!

Намеснік генеральнага пракурора, кіраўнік следчай 
групы Андрэй Швед паведаміў, што цяпер  (13 красавіка – 
ТіЦ) разглядаецца іншая версія, адрозная ад трох, агуча-
ных напярэдадні кіраўніком КДБ Вадзімам Зайцавым.

Напярэдадні старшыня КДБ Беларусі Вадзім Зайцаў агучыў 
тры версіі тэракту ў мінскім метро, адна з якіх ўскосна звяза
ная з выбарамі.

«На сённяшні дзень (12 красавіка – ТіЦ) у нас ёсць тры версіі. 
Першая  дэстабілізацыя становішча ў Беларусі. 

Не хачу падкрэсліваць, хто стаіць за спробамі дэстабіліза
цыі, але тое, што камусьці не падабаецца той ўклад, якім жыве 
беларускае грамадства,  гэта факт. Гэта спроба пасеяць страх, 
паніку  і  незадаволенасць  праваахоўнікамі,  а  значыць    і  ўла
дай.

Другая  версія    гэта  дачыненне  да  выбуху  маладых  экс
трэмістаў.  Ёсць  прадстаўнікі  радыкальных  моладзевых  экс
трэмісцкіх  арганізацый.  Цяпер  завяршаецца  крымінальная 
справа па анархістах. Мы не выключаем, што ў адплату, у пер
шую  чаргу,  у  дачыненні  КДБ  маглі  быць  учыненыя  падобныя 
дзеянні. 

Гэтая версія ўскосна звязаная з мінулымі прэзідэнцкімі вы
барамі,  паколькі  некаторыя  прадстаўнікі  моладзевых  аргані
зацый збіраліся удзельнічаць у падзеях снежня мінулага года, 
калі  праваахоўныя  органы  з  выкарыстаннем  сілы  разагналі 
масавы мітынг апазіцыі. 

Трэцяя версія, гэта ўчынак нездаровага чалавека «не толькі 
псіхічна, але і з пункту гледжання асабістых амбіцый».

 АФІЦЫЙНА

ХТО ЦІ ШТО СТАІЦЬ  
ЗА ТЭРАКТАМ? 

Пакуль загадка, каму быў выгадны выбух у мінскім метро

Тэма нумара

“Частка  аўтараў  будзе  вы
клікана на допыты па следчай 
крымінальнай  справе,  —  ска
заў  Рыгор  Васілевіч.  —  Што 
тычыцца  інтэрнэтпарталаў, 
то  тут  трэба  наводзіць  пара
дак”.

Такія меркаванні і думкі на
конт  недзяржаўных  сродкаў 
масавай  інфармацыі  публічна 
агучылі  і  іншыя  афіцыйныя 
асобы,  вядучыя  журналісты 
дзяржаўных  тэлеканалаў  і 
цэнтральных газет. Найбольш 
папулярныя  клішэ  пры  гэтым 
—  “пятая  калона”,  “прадаж
ныя  хлуслівыя  так  званыя  не
залежныя СМІ” і г.д.

ЗАНАДТА ШМАТ “ЧАМУ”
Адразу  скажу,  што  распаў

сюджвальнікаў плётак, асаблі
ва наконт замініраванага 100
га  аўтобуса  ў  Мінску  амаль 
адразу пасля выбуху, зусім не 
вітаю.

Але чаму журналісты не мо
гуць  прапанаваць  грамадству 
свае версіі таго, што здарыла
ся?

Рэдактару  інтэрнэтгазеты 
“Салідарнасць”  Аляксандру 
Старыкевічу  пракуратура 
вынесла  папярэджанне.  У  ім 
гаворыцца,  што  “ў  некаторых 
сродках  масавай  інфармацыі, 
у тым ліку сеткі  інтэрнэт, рас
паўсюджаны  публікацыі,  звя
заныя  з  трагічнымі  падзеямі 
ў  мінскім  метрапалітэне,  якія 
змяшчаюць  неабгрунтаваныя 
звесткі  і  домыслы,  накірава
ныя на дыскрэдытацыю бела
рускага  грамадства  і  дзяржа
вы”. 

Чаму  ўсе  без  выключэння 
СМІ  павінны  прытрымлівацца 
тых  схем  асвятлення  гучных 
рэзанансных падзей, якія пра
паноўваюць улады?

Чаму мы не можам публічна 
ўказваць на нейкія нестыкоўкі 
і недарэчнасці, якія ўзнікаюць 
у  працы  пэўных  дзяржаўных 
структур?

Часта  атрымліваецца,  што 
любая  праўда  пра  вельмі  са
цыяльна  значнае  з  вуснаў 
незалежных  сродкаў  масавай 
інфармацыі,  па  меркаванню 
ўладаў,  становіцца  “выбухо
вай”.

ДАЙЦЕ СПАЧАТКУ  
СВАБОДУ!

Вельмі  трапна  з  гэтай  на
годы  выказалася  прэсавай 
службе  Беларускай  асацы
яцыі  журналістаў  (БАЖ)  Жан
на Літвіна: “Нельга прымусіць 
СМІ  быць  прафесійнымі  і 
добрасумленнымі,  не  забяс
печыўшы  іх  свабоду.  Ціск  і 
пераслед — гэта не тыя мета
ды,  якія  могуць  прымусіць 
СМІ  трымацца  этычных  норм 
і кіравацца высокай сацыяль
най адказнасцю”. 

Кіраўнік  БАЖа  лічыць, 
што дзяржаве ў фарміраван
ні  інфармацыйнай  палітыкі 
трэба  ў  першую  чаргу  па
глядзець  на  сябе  і  ацаніць 
уласныя  паводзіны:  “У  нас 
ёсць трагічны досвед Нямігі, 
калі  інфармацыя  ў  афіцый
ных  СМІ  пачала  з’яўляцца 
праз  10—12  гадзін,  а  людзі 
вар’яцелі  ў  пошуках  сваіх 
блізкіх па лякарнях… 

На  жаль,  сённяшнія  ўяў
ленні  аб  правах  і  абавязках 
журналістаў  у  нашым  гра
мадстве  паранейшаму  дэ

фарміраваны.  У  выніку  адны 
СМІ  “благаслаўляюць”  на 
тыражаванне  хамскіх,  абраз
лівых,  неабгрунтаваных  мер
каванняў  афіцыйных  асоб, 
а  іншым  выносяць  папярэд
жанні  за  агучванне  “нязруч
ных” для ўлады версій, як гэта 
адбылося, напрыклад, з Аляк
сандрам Старыкевічам.

Недахоп  інфармацыі — за
ўсёды глеба для чутак і панікі. 
Грамадства  ў  стане  супраць
стаяць  выклікам  толькі  тады, 
калі яно добра  інфармаванае. 
І адказнасць за гэтую інфарма
ванасць,  незалежна  ад  таго, 
падабаецца гэта ўладам ці не, 
нясём найперш мы, журналіс
ты.

А  сваіх  калег  я  параней
шаму  заклікаю  абапірацца  ў 
сваёй  працы  на  факты,  пры
трымлівацца  прафесійных 
стандартаў і памятаць, што мы 
працуем  з  людзьмі  і  для  люд
зей”. 

ЯКУЮ МЯЖУ НЕЛЬГА 
ПЕРАЙСЦІ

Вельмі  падабаюцца  словы, 
што  гучалі  з  вуснаў  тых  жа 
высокіх  чыноўнікаў  пра  адну 
бяду,  адну  краіну  і  адзіныя 
мэты і каштоўнасці пасля тэра
рыстычнага  акта.  Вось  толькі 
фактычнымі пагрозамі ў адрас 
сваіх  апанентаў  гэтую  “адну 
краіну” не пабудуеш.

На  сустрэчы  з  членамі  Сі
нода  Беларускай  праваслаў
най  царквы  Аляксандр  Лу
кашэнка  заявіў  літаральна 
наступнае:  “Мяне  хвалюе 
толькі  адно:  нам  бы  ў  сувязі 
з  гэтым  не  азлобіцца,  каб  у 
нашых  душах  не  пасеяць  на
сенне  варожасці,  каб  людзі 
не глядзелі коса адно на адна
го…  Вось  гэтую  мяжу  нам  ні 
ў  якім  разе  нельга  перайсці, 
нам  ні  ў  якім  разе  нельга  пе
рагнуць палку”.

Залатыя словы.
ВIКТАР АЛЯШКЕВIЧ

“ВЫБУХОВАЯ” ПРАЎДА
Заканчэнне.   
Пачатак  на  стар. 1

Вечарам  12  красавіка  з  мінскіх  бальніц  выпісаны  дзевяць 
пацярпелых  ад  выбуху  ў  сталічным  метро,  у  тым  ліку  дзіця 
2009 года нараджэння.

Як  паведамляе  сайт  Міністэрства  аховы  здароўя,  па  стане 
на  19.00  12  красавіка  па  медыцынскую  дапамогу  звярнулі
ся 193 чалавекі, з  іх шпіталізаваны 165. Потым у стацыянары 
паступілі яшчэ сем чалавек.

Загінулі 12 чалавек.
Цяпер у лячэбных установах знаходзіцца 155 чалавек. З  іх 

у цяжкім стане — 32, у стане сярэдняй ступені цяжкасці — 83, 
лёгкай — 40. Усе пацыенты атрымліваюць неабходную меды
цынскую дапамогу ў поўным аб'ёме. У начны час у бальніцах 
узмоцнены брыгады дзяжурных урачоў.

Па  падазрэнні  ў  здзяйсненні  тэракта  ў  мінскім  метро  ўжо 
затрыманы пяць чалавек, паведаміў журналістам 14 красавіка 
намеснік  генеральнага  пракурора  Беларусі  кіраўнік  следчай 
групы Андрэй Швед. Усе затрыманыя — маладыя людзі ва ўз
росце да 30 гадоў.

 ДА ВЕДАМА

Жанна Літвіна: ціск і пераслед  – гэта  не  тыя  метады

74гадовая  жанчына 
прыйшла  да  аднаго  з  пунктаў 
абмену  валют,  дзе  хацела  на
быць  долары.  Да  яе  падышла 
невядомая  жанчына,  на  вы
гляд  40–45  гадоў,  прапанава
ла валюту і паказала 300 дола
раў ЗША.

Пакуль  пенсіянерка  даста
вала  з  сумкі  936  тыс.  рублёў, 
махлярка  замяніла  купюры. 
Скручанымі яна аддала іх жан
чыне, узяўшы ў яе рублі, пасля 

чаго знікла.
Пенсіянерка,  якая  выра

шыла праверыць у абменным 
пункце,  ці  не  фальшывыя  до
лары,  разгарнула  іх  і  выявіла, 
што  там  усяго  сем  долараў 
ЗША.

Баранавіцкі  ГАУС  узбудзіў 
справу  па  ч.  1.  арт.  209  Кры
мінальнага  кодэкса  (махлярс
тва).  Вядзецца  пошук  злачын
цы.

БЕЛАПАН

Міністэрства замежных 
спраў Беларусі абвяргае 
інфармацыю, распаўсюд-
жаную 14 красавіка расій-
скай газетай «Известия», 
пра тое, што ў будынку 
беларускага пасольства 
ў Маскве нібыта працуе 
падпольнае казіно.

Пра  гэта  гаворыцца  ў  ка
ментарыі прэссакратара МЗС 
Беларусі Андрэя Савіных.

«Ёсць  звесткі,  што  на  ча
цвёртым  паверсе  гатэля  “Па
лессе”,  які  ўваходзіць  у  ком
плекс  будынкаў  беларускага 
дыппрадстаўніцтва  ў  Маскве, 
з  пачатку  2010  года  нібыта 
дзейнічае ігральны клуб “Шан

гры  Ла”.  Уваход  у  яго  —  з 
Армянскага  завулка,  аднак 
пускаюць  туды  толькі  пра
вераных  людзей  (патрэбны 
папярэдняя  дамоўленасць  з 
гаспадарамі  казіно  і  рэкамен
дацыя  пастаянных  гульцоў)», 
—  гаворыцца  ў  артыкуле 
«Пасольская  фішка».  Выданне 
сцвярджае,  што  нелегальнае 
казіно арганізавана таксама ў 
будынку  пасольства  Паўноч
най Карэі ў Маскве.

«Ніякага  казіно  ў  бела
рускім  пасольстве  ў  Маскве 
няма  і  быць  не  магло.  Калі  б 
журналіст  газеты  “Известия” 
звярнуўся да пасла Беларусі з 
гэтым пытаннем, то неадклад
на  атрымаў  бы  вычарпальны 
адказ”.

МЗС — ПАДПОЛЬНАГА КАЗІНО НЯМА!

Міліцыя будзе працаваць 
ва ўзмоцненым рэжыме не 
менш за месяц. Аб гэтым 
сёння паведаміў журналіс-
там намеснік міністра 
ўнутраных спраў Беларусі 
Яўген Полудзень, перадае 
карэспандэнт БелТА.

Намеснік міністра нагадаў, 
што  з  вечара  11  красавіка 
міліцыя  пераведзена  на  ўз

моцнены  варыянт  нясення 
службы,  што  азначае  адмену 
водпускаў і выхадных. Супра
цоўнікі працуюць па 12 гадзін 
у  суткі  і  больш.  Кабінетныя 
супрацоўнікі  ў  вячэрні  час 
забяспечваюць  ахову  права
парадку  на  вуліцах  гарадоў 
і  ў  вёсках.  Ва  ўсіх  месцах  ма
савага  збірання  людзей  пра

водзяцца  наглядныя  мерап
рыемствы.

Ад  насельніцтва  штодзень 
паступае  вялікая  колькасць 
інфармацыі,  дзякуючы  якой 
раскрываюцца  злачынствы  і 
затрымліваюцца  злачынцы. 
"На жаль, паступае і непраўд
зівая  інфармацыя",  —  адзна
чыў  намеснік  міністра.  Па 

некаторых фактах былі ўзбуд
жаны  крымінальныя  справы, 
напрыклад,  у  Навагрудку,  Го
мелі  і  Мінску.  Непраўдзівыя 
паведамленні  аб  мініраванні 
магазінаў,  вакзалаў  і  іншыя 
падобныя  званкі  паступаюць 
у  асноўным  ад  нецвярозых 
грамадзян  і  тых,  хто  раней 
быў  асуджаны.  Такія  паве
дамленні,  як  адзначыў  Яўген 
Полудзень, адцягваюць увагу 
супрацоўнікаў  ад  асноўнай 
работы.

ЯШЧЭ МЕСЯЦ…

25-гадовы жыхар Гомеля 
аказаў супраціўленне 
супрацоўніку ДАІ пры 
затрыманні і нанёс яму 
не менш як пяць удараў 
па твары. 

Пра  гэта  БелаПАН  паведа
міў  следчы  следчага  аддзела 
пракуратуры Гомельскай воб
ласці па Савецкім раёне Гоме
ля Іван Сідзькоў.

Паводле  яго  слоў,  6  кра
савіка супрацоўнікі ДАІ падчас 
дзяжурства  спынілі  аўтама
біль,  які  выклікаў  у  іх  падаз
рэнні, і папрасілі вадзіцеля, які 
быў п’яны, перасесці ў машы
ну ДАІ для разбору. Вадзіцель 
выйшаў, а ў гэты час яго паса

жыр перасеў на вадзіцельскае 
месца, завёў аўтамабіль  і пас
прабаваў на ім уцячы.

Супрацоўнікі  ДАІ  пачалі 
пераслед правапарушальніка. 
Машына заехала ў тупік, і вад
зіцель кінуўся наўцёкі. Супра
цоўнікі  ДАІ  дагналі  яго,  але 
мужчына аказаў лютае супра
ціўленне.  Ён  ударыў  падпал
коўніка міліцыі некалькі разоў 
па  твары.  У  выніку  парушаль
нік,  жыхар  Гомеля,  які  раней 
быў  неаднаразова  асуджаны, 
затрыманы.

Ён узяты пад арышт. У дачы
ненні  да  яго  ўзбуджана  справа 
на падставе артыкула 364 КК (на
сілле ў адносінах да супрацоўні
ка міліцыі). Вядзецца следства.

БЕЛАПАН

ГАМЯЛЬЧАНІН ПАБІЎ 
ДАІШНІКА

У Баранавічах махлярка пад выглядам продажу дола-
раў завалодала больш чым 900 тыс. рублёў мясцовай 
пенсіянеркі.

ПЕНСІЯНЕРКУ  
ПАДМАНУЛІ ЛЯ  

АБМЕННІКА

Бліц-аналіз падзей, звя-
заных з выбухам, інтэр-
нэт-газета “Тут і цяпер” 
папрасіла зрабіць Алега 
Волчака. Як вядома, у 
мінулым Алег Волчак – 
прафесійны следчы.

НІ Ў ЯКІЯ РАМКІ БЯСПЕКІ 
— Адразу варта адзначыць, 

што  выбух  адбыўся  ў  даволі 
крызісны для Беларусі час, — 
выказвае свае думкі Алег Вол
чак.  —  Людзі  на  мяжы  панікі 
зза  эканамічных  праблем.  І 
тут  гэты  выбух.  І  менавіта  ў 
цэнтры  горада,  у  гадзіну  пік. 
Менавіта недалёка ад рэзідэн
цыі кіраўніка дзяржавы. 

Па  почырку  выбух  11  кра
савіка  вельмі  подобны  на 
выбух,  што  адбыўся  ў  Мінску 
ў  2008  годзе.  Тады,  дарэчы, 
многіх  таксама  здзівіла,  што 
Лукашэнка так смела хадзіў на 
месцы  здарэння,  хаця  магло 
ж ірвануць яшчэ раз. А цяпер 
дык наогул многія былі ў шоку 
ад  кадраў,  на  якіх  бачна,  як 
Лукашэнка ўскладае кветкі на 
месцы  выбуху  ў  метро  разам 
са  сваім  малодшым  сынам. 
Гэты  факт  увогуле  не  ўклад
ваецца ні ў якія рамкі бяспекі! 
А  раптам  нехта  з  тэрарыстаў 
разлічваў  на  тое,  што  Лука
шэнка пойдзе ў метро?!.

КОЛЬКІ БУДЗЕ  
ПАДАЗРАВАНЫХ?

—  Я  зрабіў  выснову,  што 
беларускія  спецслужбы  доб
ра  змагаюцца  ў  асноўным 
толькі  з  журналістамі,  права
абаронцамі  і  палітыкамі,  — 
працягвае  Алег  Волчак.  —  А 
вось  прафесійна  працаваць 
на  апярэджанне  такіх  тэрак
таў яны не ў стане. Хаця цэнтр 
горада  заўсёды  нашпігаваны 
спецслужбамі,  агентурай  і  гэ
так далей. 

Напрыклад,  пасля  траге
дыі на Нямізе старшыня ГУУС 

Мінгарвыканкама  генерал 
Барыс  Тарлецкі  і  мэр  Мінска 
Уладзімір  Ярмошын  напісалі 
прашэнне  аб  адстаўцы  ў  су
вязі з тым, што не змаглі пра
духіліць сітуацыю, гарантава
ць бяспеку. Але ў цяперашнім 
выпадку  ні  адзін  генерал 
нават і не заікнуўся пра сваю 
адстаўку.  Больш  за  тое,  яны 
адразу пачалі “наязджаць” на 
апазіцыю.  І  кіраўнік  дзяржа
вы, не маючы яшчэ ні абгрун
таванай  інфармацыі,  ні  дока
заў, літаральна праз некалькі 
гадзін дае каманду КДБ пера
вярнуць  у  краіне  ўсё  дагары 
нагамі.  Складваецца  такое 
ўражанне,  што  цяпер  палову 
краіны могуць зрабіць падаз
ронымі.  Да  таго  ж  з’явілася 
быццам  бы  сур’ёзная  нагода 
для  таго,  каб  праваахоўныя 
органы зайшлі ў любую кватэ
ру, у любы час…

КАБ НЕ ЗРАБІЛІ  
КРАЙНІМІ...

—  Чаму  Лукашэнка  адра
зу  загаварыў  пра  дапамогу 

расійскіх  спецыялістаў?  — 
разважае  Алег  Волчак.  — 
Так  было  і  ў  2008  годзе,  але, 
наколькі  я  ведаю  ад  сваіх 
крыніц  з  пракуратуры,  тыя 
спецыялісты  на  месцы  пра
цавалі,  а  вось  з  матэрыяламі 
справы  іх  не  знаёмілі.  Так  і 
цяпер: адна справа заявіць, а 
іншая  —  даць  гэтым  людзям 
поўны  доступ  да  ўсёй  інфар
мацыі.  Паглядзім,  як  і  што 
будзе.

Уладзе,  на  мой  погляд, 
зараз  трэба  сабраць  як  мага 
больш  інфармацыі  і  неад
кладна правесці нармальную 
прэсканферэнцыю,  бо  люд
зям  не  хапае  інфармацыі.  А 
дэфіцыт  інфармацыі  спарад
жае  чуткі.  Усе  перапалоха
ныя, баяцца заходзіць у мет
ро.  Нам  у  гэтым  сэнсе  трэба 
павучыцца  ў  тых  жа  расіян 
— яны імгненна рэагуюць на 
такія  рэчы.  А  ў  нас,  калі  ўжо 
было  вядома  пра  выбух,  па 
некаторых нацыянальных ка
налах ішлі серыялы, не было 
нават  бягучага  радка  пра 
тое,  што  здарылася.  Увогу

ле,  сёння  чыноўнікі  павінны 
аб’явіць  мітынг  супраць  тэ
рарызму.

Канешне,  цяпер  усе  ас
церагаюцца  таго,  каб  прад
стаўнікоў  дэмакратычнай 
грамадскасці  і  тых,  хто  не 
падтрымлівае  ўладу,  не  зра
білі  крайнімі  ў  гэтым  выпад
ку.  Мы  павінны  зноў  даказ
ваць,  што  мы  ні  ў  чым  не 
вінаватыя…

Гэты  тэракт,  на  мой  пог
ляд,  павінен  аб’яднаць  раз
важлівых людзей і ў апазіцыі, 
і ва ўладзе і пакласці пачатак 
нармальнаму  дыялогу  ў  гра
мадстве.  Інакш  далей  толькі 
тупік. 

Дарэчы,  у  мяне  вельмі 
шмат  пытанняў  да  прафесій
найсці  і  кампетэнтнасці  пра
ваахоўных органаў Беларусі. 
Я  шчыра  скажу:  зараз  сам 
хаджу  па  горадзе  і  думаю, 
дзе  кінуць  машыну,  пайсці 
пешшу  альбо  праехаць  на 
аўтобусе.

Бяспека  цяпер  выходзіць 
на  першае  месца.  Гэта  тое, 
што  тычыцца  амаль  кожнага. 
Хаця…  Я  вось  сёння  заўва
жыў: чэргі за валютай каля аб
менных  пунктаў  на  наступны 
дзень  пасля  выбуху  не  змен
шыліся.

КАЦЯРЫНА СУМОВІЧ

Адказваючы на пытанні 
журналістаў, кіраўнік КДБ 
генерал Зайцаў заўважыў, 
што лічыць заўчасным ка-
заць пра халатнасць суп-
рацоўнікаў метрапалітэна 
ці супрацоўнікаў міліцыі, 
якія не звярнулі ўвагі на 
торбу, пакінутую на перо-
не станцыі.

 У ТЭМУ

ДЭФІЦЫТ ІНФАРМАЦЫІ 
СПАРАДЖАЕ ЧУТКІ

У Гарадскую клінічную бальніцу хуткай 
дапамогі пацярпелых ад выбуху ў сталіч-
ным метро трапіла найбольш – 
26 чалавек. 

…Міхаіл  папярэдне  папрасіў  мяне  не 
пісаць  яго  прозвішча.  Маўляў,  і  так  яго 
родныя  перапужаліся.  45гадовы  муж
чына  выйшаў  на  Кастрычніцкай,  каб  пе
расесці  на  другую  лінію.  Ён  павінен  быў 
сустрэцца з жонкай на адной са станцый 
Аўтазаводскай лініі  і паехаць разам з ёю 

па справах.
— Я стаяў каля першых дзвярэй перша

га  вагона.  Збіраўся  выйсці,  калі  раздаўся 
воплеск  і  запахла  паленай  праводкай.  Я 
нават падумаў, што здарылася замыканне, 
— расказвае Міхаіл. — Ну, у гэтых дзвярах, 
якія аўтаматычна адкрываюцца. А калі ўба
чыў дзяўчыну, што бегла  і на якой гарэла 

куртка,  то  зразумеў:  напэўна,  гэта  выбух. 
Аднак  ён  быў  недзе  далей,  не  каля  мяне. 
Было вельмі шмат дыму, не было бачна эс
калатара. Падалі абломкі плафонаў...

Паводле  слоў  Міхаіла,  варонкі  ён  не 
бачыў, а заўважыў скураную сумку з гаеч
нымі ключамі…

НАСТАССЯ ЗАНЬКО, ЗВЯЗДА

ЗАЎВАЖЫЎ ТОЛЬКІ СУМКУ…

Бомба, задзейнічаная ў мінскім метро, відаць была не такай, 
яле ад гэтага не лягчэй



6 14.04.11-20.04.11 г. WWW.SVABODABY.NET
Актуаліі

Фігуранты чорнага спіса 
спрабуюць перахітрыць 
улады іхнімі ж бюракра-
тычнымі захадамі. Тым 
часам “Тут і цяпер” 
прапаноўвае чыноўнікам 
ад культуры быць пасля-
доўнымі ды пашырыць 
чорны спіс.

Нагадаем,  што  2  сакавіка 
Байнэт  скаланула  выкладзе
ная  на  “Фэйсбук”  копія  "Спіса 
дзеячаў  мастацтва  і  творчых 
калектываў".  Паведамлялася, 
што нібыта ўсе, хто пералічаны 
ў гэтым “дакуменце без выхад
ных даных і подпісаў”, павінны 
быць  аддадзены  анафеме  ў 
найбуйнейшых СМІ краіны.

У  спісе  пералічаны  вя
домыя  музыкі,  літаратары, 
акцёры.  Прычым  не  толькі 
беларускія,  але  і  расійскія, 
еўрапейскія  ды  амерыканскія 
славутасці,  якія  выказалі  пра
тэст  супраць  рэпрэсій  з  боку 
ўлад  Беларусі  да  прадстаўні
коў  апазіцыі  і  грамадзянскай 
супольнасці  пасля  прэзідэнц
кіх выбараў2010.

Песні  пазначаных  гуртоў 
не  гучаць  у  эфіры  ФМстан
цый. За гэты час таксама было 
адменена, прынамсі, сем іхніх 
канцэртаў.

МУЗЫКІ ГУЛЯЮЦЬ  
З УЛАДАМІ

У гэтай сітуацыі цікава тое, 
што  музыкі,  навучаныя  заба
ронамі  2004–2007  гадоў,  калі 
таксама  існаваў  чорны  спіс, 
спрабуюць  навязаць  уладам 
сваю гульню ды выпрабаваць 
ступень іхняга абсурду.

Гэтак,  Лявон  Вольскі,  зас
навальнік  забароненых  гур
тоў  “N.R.M.”  і  “Крамбамбуля”, 
нядаўна  двойчы  з  поспехам 
выступіў  у  адным  з  мінскіх 
клубаў.  Прадстаўнік  клуба, 
калі  яго,  па  чутках,  выклікалі 
напярэдадні канцэртаў у Мін
гарвыканкам,  адказаў:  “У  нас 
будзе  не  канцэрт  “Крамбам
булі”, а “Творчы вечар Лявона 
Вольскага”. Яго ў спісе няма”.

Цяпер  музыка  анансаваў 
турнэ  па  Беларусі  з  уласнай 
праграмай  на  вершы  класі
каў  нашай  літаратуры  “Белая 
яблыня  грому”.  І  гэтак  жа  пад 
шыльдай  “Лявон  Вольскі”,  а 
не  “Крамбамбуля”.  Мясцовыя 
ўлады,  спасылаючыся  на  ад
сутнасць у чорным спісе про
звішча  Вольскага,  згоду  далі  і 

нават уклалі ўласныя грошы ў 
выраб рэкламных афіш. Аднак 
упэўненасці, што ў апошні мо
мант  ім  не  патэлефануюць  са 
сталіцы і не запатрабуюць ад
мяніць канцэрты, няма.

“Калі яны ўсё ж такі пойду
ць  на  зрыў  канцэртаў,  то  гэта 
аўтаматычна  будзе  азначаць 
забарону  Коласа  і  Купалы, 
Танка,  Куляшова,  Броўкі,  Ка
раткевіча  —  усіх  класікаў  бе
ларускай літаратуры”, — кажа 
“Тут і цяпер” Лявон Вольскі.

Яшчэ  адзін  фігурант  спіса 
Зміцер  Вайцюшкевіч,  які  ўжо 
таксама  пацярпеў  ад  адмены 
канцэрта,  цяпер  рыхтуе  вы
ступленне на адной з афіцый
ных  сталічных  пляцовак.  Спя
вак  збіраецца  прэзентаваць 
свой  новы  “шведскі”  альбом 
пры арганізацыйнай падтрым
цы Пасольства Швецыі ў Бела
русі.  “Калі  выступ,  арганізата
рам якога выступіць шведская 
амбасада, забароняць, то гэта 
ўжо  будзе  міжнародны  скан
дал. Паглядзім, ці пойдуць яны 
на  такі  канфлікт”,  —  распавя
дае Вайцюшкевіч карэспандэ
нту “Тут і цяпер”.

ЗАБАРОНЕНЫ АКЦЁР —  
У ПРАЙМ-ТАЙМ НА БЕЛТБ

Практыка  таксама  паказ
вае,  што  ўлады  не  ўсемагут
ныя. Гэтак, нягледзячы на тай
ныя  забароны,  на  некалькіх 
ФМстанцыях  час  ад  часу  усё 
ж  такі  можна  пачуць  кампазі
цыі  фігурантаў  чорнага  спіса. 

Выглядае  на  заслугу  пэўных 
супрацоўнікаў радыё, якія свя
дома ідуць на такі крок.

А  вось  і  іншы  прыклад.  30 
сакавіка  ў  лонданскім  Кара
леўскім Альбертхоле адбыўся 
дабрачынны  канцэрт  у  гонар 
80годдзя  першага  прэзідэ
нта  СССР  Міхаіла  Гарбачова. 
У  галавечарыне  ўдзельні
чалі  зоркі  сусветнай  музыкі, 
палітыкі  і  грамадскія  дзеячы. 
Адным  з  вядоўцаў  канцэрта 
быў  амерыканскі  акцёр  Кевін 
Спэйсі,  прозвішча  якога  ёсць 
у  беларускім  чорным  спісе. 
Цікава,  што  літаральна  за  не
калькі дзён да гэтага ён высту
паў  на  лонданскім  мітынгу  ў 
падтрымку палітзняволеных у 
Беларусі.  Расійскі  канал  “АРТ” 
паказаў  прысвячэнне  Гар
бачову  жыўцом,  а  беларускі 
тэлеканал “АНТ” — на заўтра ў 
вечаровы праймтайм. Спэйсі, 
які  быў  адной  з  цэнтральных 
фігур вечара, з трансляцыі ніх
то не выразаў.

ХТО НА НОВЕНЬКАГА?
Пакуль стваральнікі чорна

га  спіса  ацэньваюць  ягоную 
“эфектыўнасць”  і  далейшую 
мэтазгоднасць,  “Тут  і  цяпер” 
прапаноўвае  чыноўнікам  ад 
культуры  быць  паслядоўнымі 
ды пашырыць чорны спіс.

МАЙКЛ ДУГЛАС
Яшчэ  ў  лютым  у  НьюЁр

ку,  на  вечары  салідарнасці  з 
Беларуссю,  арганізаваным 

амерыканскім  ПЭНклубам  у 
падтрымку  Беларускага  Сва
боднага тэатра, брытанскі дра
матург  Том  Стопард  зачытаў 
ліст  ад  выбітнага  амерыканс
кага  акцёра  Майкла  Дугласа, 
дзед  і  бабуля  якога  паход
зяць  з  Беларусі.  “Як  акцёр  я 
рады  падтрымаць  беларускі 
Свабодны  тэатр  —  флагман 
мірнага  пратэсту  за  справяд
лівасць і дэмакратыю ў краіне 
маіх  продкаў”,  —  адзначыў  у 
звароце Дуглас.

БАРЫС СТРУГАЦКІ
Напрыканцы  студзеня  зна

каміты  расійскі  пісьменнік 
Барыс Стругацкі, а таксама шэ
раг  пецярбургскіх  інтэлектуа
лаў  выступілі  з  адкрытым  ліс
том  супраць  беларускіх  улад 
і  ў  падтрымку  апазіцыі.  «Калі 
Еўропа  і  свет  не  жадаюць 
паўтарэння  на  постсавецкай 
прасторы сталінскіх і нацысц
кіх злачынстваў, то яны павін
ны  заняць  цвёрдую  пазіцыю 
ў  адносінах  да  сённяшняга 
беларускага рэжыму», — гава
рылася ў звароце.

УЛАДЗІМІР ВАЙНОВІЧ
Адсутнічае  ў  чорным  спісе 

і  яшчэ  адзін  зорны  расійскі 
літаратар  —  Уладзімір  Вай
новіч.  Следам  за  падзеямі  19 
снежня  ў  Мінску  літаратар  у 
сваім  блогу  выказаў  словы 
падтрымкі арыштаванай бела
рускай  журналістцы  і  жонцы 
кандыдата  ў  прэзідэнты  Ан
дрэя  Саннікава  Ірыне  Халіп: 
“Я  жадаю  Вам,  Вашаму  мужу  і 
ўсім  Вашым  таварышам  най
хутчэйшага  вызвалення,  а 
ўсёй  Беларусі  —  збавення  ад 
дыктатуры".

 АНДРЭЙ БІЛЬЖО
У  сакавіку  знаны  расійскі 

мастаккарыкатурыст  Андрэй 
Більжо  выступіў  у  інтэрнэ
це  ў  падтрымку  беларускіх 
палітзняволеных.  “Мяне  так 
пёрла,  што  замест  адной  або 
дзвюх  я  зрабіў  больш  за  10 
паштовак, — адзначыў Більжо 
ў  сваім  блогу  на  сайце  grani.
ru  http://www.grani.ru/blogs/
free/entries/186818.html,  дзе  і 
змясціў  карыкатуры  на  бела
рускі рэжым”.

 МІХАСЬ ДЭМСКІ

ДУГЛАС, БІЛЬЖО І СТРУГАЦКІ – 
КАНДЫДАТЫ Ў ЧОРНЫ СПІС

Вось так малюе Більжо, і яшчэ не ў “чорным спісе”

З жыцця рэгіёнаў

Гэтымі днямі, 
нягледзячы на даволі 
дзіўныя папярэджанні 
з боку адпаведных 
дзяржаўных інстанцый 
аб недапушчэнні 
падрыву іміджу краіны 
і яе ўлады, знакавыя 
палітычныя і грамадскія 
асобы выказваюць сваё 
стаўленне да мінскіх 
трагічных падзей. 
Як правіла, робіцца 
гэта па ініцыятыве 
“прыліпчывых” у такіх 
выпадках журналістаў.

А  вось  Магілёўская  рэгія
нальная  кааліцыя  дэмакра
тычных  сіл  выказала  сваё 
стаўленне  да  трагедыі  і  маг
чымых  яе  наступстваў  адра
зу,  без  нічыёй  просьбы  і  не 
надта азіраючыся на тое, хто 
і  пад  якім  вуглом  можа  пра
чытаць  радкі  кароткай,  але 
ад  гэтага  толькі  больш  вы
разнай заявы.

Удзельнікі  кааліцыі  скла
далі свой дакумент практычна 
ноччу,  удакладняючы  і  ўзва

жваючы  кожнае  слова,  што 
дыктавалася  не  якойнебудзь 
палітычнай  мэтазгоднасцю 
альбо  жаданнем  патрапіць  у 
момант, а выключна натураль
нымі  пачуццямі  людзей,  якія 
адчуваюць  настрой  грамадс
тва з той прычыны, што даволі 
часта гэты настрой і ствараю
ць, ці, як самае малое, актыўна 

ўплываюць на яго. У гэтым — 
прызначэнне рэгіянальнай ка
аліцыі дэмакратычных сіл, што 
не знікла, а нават умацавалася 
пасля  апошніх  прэзідэнцкіх 
выбараў.  Гэта  дае  надзею  на 
выздараўленне  грамадства, 
на  пераадоленне  ў  ім  пасіў
насці і страху. Той, хто здзейс
ніў апошняе злачынства, віда

вочна меў на мэце дамагчыся 
менавіта  гэтага.  Магілёўскія 
дэмакраты з гэтым рашуча не 
згодны!

ЗАЯВА
У  сувязі  з  крывавым  тэра

рыстычным  актам  11  красаві
ка  ў  горадзе  Мінску  Каарды
нацыйная  Рада  Магілёўскай 
абласной  кааліцыі  дэмакра
тычных сіл заяўляе: 

1. Мы рашуча асуджаем тэ
рарыстычныя дзеянні, накіра
ваныя супраць народа Рэспуб
лікі Беларусь.

2.  Мы  выказваем  глыбокае 
спачуванне пацярпелым, род
ным і блізкім загінуўшых у вы
ніку тэрарыстычнага акта.

3.  Мы  патрабуем  ад  улад 
Беларусі  поўнага  і  адкрытага 
расследавання гэтага жахліва
га злачынства, а не імітавання 
актыўных  дзеянняў  сілавымі 
структурамі, як гэта было пад
час  расследавання  тэрарыс
тычнага  акта,  здзейсненага  3 
ліпеня 2008 года.

4.  Мы  заклікаем  усіх  акты
вістаў  дэмакратычнага  руху 
і  неабыякавых  грамадзян 
краіны  аказаць  пацярпелым 
донарскую  і  іншую  пасільную 
дапамогу. 

ВІКТАР ВОЙТ

Жалобная акцыя прайшла ў 
Віцебску — там, дзе калісьці быў 
знак «нулявога кіламетра», зне-
сены падчас рэстаўрацыі плошчы 
Перамогі. 

Каля шасцісот чалавек прыйшлі сюды 
са  свечкамі  і  кветкамі:  адны  ўскладалі 
кветкі  на  бардзюр  каля  фантана,  іншыя 
спускаліся ў падземны пераход, дзе было 
зацішней  ад  ветру.  Некаторыя  дзяўчаты 
плакалі, нехта прынёс невялікія плакацікі 
са словамі «Гэта наша бяда» і «Светлая па
мяць».

За  акцыяй  назіралі  супрацоўнікі  мілі
цыі  ў  форме  ды  ў  цывільным,  а  таксама 
хлопцы ў чорных куртках з рацыямі «на

вушнікамі».  Ні  гарадскога,  ні  абласнога 
кіраўніцтва  на  імпрэзе  не  было,  хаця  на 
афіцыйных  сайтах  анансавалася,  што  ў 
17:56 адбудзецца жалобны мітынг.

Ідэю  правесці  гэтую  акцыю,  зрэшты, 
як  і  ўчарашнюю,  падалі  ўдзельнікі  са
цыяльнай  сеткі.  Нечаканым  для  іх  стала 
паведамленне  на  інтэрнэтстаронцы  га
радской  арганізацыі  БРСМ  аб  тым,  што 
акцыю  памяці  будуць  ладзіць  менавіта 
«бээрэсэмаўцы».  Пасля  каментараў  абу
раных  чытачоў  інфармацыю  пра  тое, 
як  «бээрэсэмаўцы»  нібыта  ініцыіравалі 
стварэнне «імправізаванага мэмарыяла», 
з сайта БРСМ знялі.

Жалобныя  акцыі  прайшлі  таксама  ў 
Оршы  і  Полацку,  на  іх    сабралася  па  не
калькі соцень чалавек.

Ініцыіравалі  мерапрыемства  навучэн
цы  Баранавіцкага  дзяржаўнага  каледжа 
лёгкай прамысловасці імя Чарнышова.

Ініцыятыву  выхаванцаў  каледжа  пад
трымалі  навучэнцы  іншых  навучальных 
установаў  Баранавічаў,  ліцэя,  мясцовага 
ўніверсітэта. У жалобнай акцыі прынялі ўд
зел каля 70 чалавек, у асноўным моладзь.

На  цэнтральнай  плошчы  ўдзельнікі 
жалобнай  акцыі  ўсклалі  кветкі  і  запалілі 
знічы.  Мерапрыемства  было  ўзгоднена  з 
мясцовай адміністрацыяй і ДАІ.

 РАДЫЁ СВАБОДА

МАГІЛЁЎСКІЯ ДЭМАКРАТЫ 
АДЗІНАДУШНЫЯ Ў АЦЭНЦЫ ТЭРАКТА

У ВІЦЕБСКУ ЎШАНАВАЛІ ПАМЯЦЬ АХВЯР Акцыя жалобы ў знак салідарнасці 
з ахвярамі тэракта ў мінскім метро 
прайшла сёння ў Баранавічах. 

АКЦЫЯ ЖАЛОБЫ  
Ў БАРАНАВІЧАХ 

Магілёў паказвае прыклад усім нашым дэмакратам!

У трагічныя дні, калі на 
цэнтральнай станцыі 
метро ў сталіцы здарыўся 
выбух, паўсюль пішуць 
пра адзінства беларуска-
га народа. Што небяспека 
(пакуль яшчэ незразуме-
ла, адкуль яна ўзялася) 
павінна нас аб'яднаць.

Але што канкрэтна хаваец
ца  за  словам  "аб'яднаць"  і  ў 
чым палягае "адзінства" бела
рускага народа, мяркую, разу
мее не кожны.

На  гэта  архіважнае  пы
танне,  ад  пастаноўкі  якога  і 
сапраўды  залежыць  наша  бу
дучыня,  спрабавалі  адказаць 
многія  аўтарытэтныя  ці  про
ста  вядомыя  беларусы  сучас
насці.

Калегі  праводзяць  апы
танні  цікавых  людзей.  Сярод 
апытаных  —  спартоўцы,  спе
вакіспявачкі,  паэты,  кіраўнікі 
буйных  прадпрыемстваў. 
Людзі,  якія  навідавоку  і  ад 
якіх  сёння  многае  залежыць. 
У  іх  пытаюцца  пра  тыя  падзеі 
гісторыі,  якія  павінен  ведаць 
кожны  беларус.  Паказальна, 
што большасць як па шаблоне 
сцвярджае:  "Вялікая  Айчын
ная  вайна  і  дзейнасць  пар
тызанаў".  Вось  адзін  з  самых 
распаўсюджаных адказаў. Але 
ці маюць адны гэтыя падзеі на
столькі істотную вагу, што яны 
могуць  прывесці  да  адзінства 
беларускага  народа?  Ці  далё
ка даедзеш толькі на такім пат
рыятычным "паліве"?

Вялікая  Айчынная  вайна  і 
партызанскі рух — гэта, безу
моўна, гераічны і трагічны час. 
Разам з тым гэта, на маю дум
ку, толькі доля таго выбітнага, 
што было ў нашай гісторыі.

Часта езджу па беларускіх 
школах  і  пытаюся  ў  дзяцей 

старэйшага  ўзросту  (хутка 
яны зробяцца студэнтамі, на
шай непасрэднай будучыняй) 
пра тое, чым яны ганарацца. І 
найчасцей чую (як пад капір
ку)  пра  Вялікую  Айчынную 
вайну  і  партызанаў  (канкрэт
ныя  факты  і  прозвішчы  не 
называюцца).  Радзей  —  пра 
"Францыска Скарыну і Коласа 
з Купалам". Пры гэтым амаль 
ніхто  не  прыгадвае,  калі 
Скарына  выдаў  легендарны 
"Псалтыр"  і  якую  канкрэтна 
ролю  ва  ўсходнеславянскай 
культуры ён адыграў. А раска
заць напамяць ключавыя вер
шы Янкі Купалы ці Якуба Кола
са таксама мала хто здольны.

Вось  чым,  па  маіх  назіран
нях,  абмяжоўваецца  патры
ятычны запас большасці бела
русаў. І гэтага запасу, напэўна, 
не  кожнаму  хопіць  для  таго, 
каб  самаахвярна  прысвяціць 
сябе краіне.

Дзіўлюся,  чаму  не  выкарыс
тоўваюцца  іншыя  ключавыя 
з'явы ў нашай, аказваецца, выбіт

най гісторыі. І тут я кіруюся звы
чайнай школьнай праграмай.

Мы — спадкаемцы вялікай 
краіны. У 14, 15 стагоддзях Вя
лікае  княства  Літоўскае  (эліта 
якога  найчасцей  размаўляла 
на,  прашу  заўважыць,  стара
беларускай мове; і на гэтай жа 
мове  выдаваліся  афіцыйныя 
дакументы)  было  геапалітыч
ным цэнтрам. Ці звышдзяржа
вай,  як  сёння  мы  называем, 
напрыклад,  ЗША.  Легендарны 
Статут  ВКЛ,  самы  грунтоўны 
варыянт якога быў выдадзены 
ў  1588  годзе,  лічыцца  самым 
перадавым  прававым  даку
ментам  эпохі  Адраджэння.  І 
ён  быў  напісаны  на  старабе
ларускай  мове.  Гэта  азначае, 
што  сустрэнься  мы  сёння  з 
тагачаснымі  жыхарамі  тае 
дзяржавы, то вельмі добра па
разумеліся б. Таму што мы — 
іх спадкаемцы.

Войска  ВКЛ  лічылася 
адным  з  топавых.  І  многія 
бітвы,  якімі  кіравалі  нашы 
гетманы,  сканчаліся  лёсавы

значальнымі для ўсяго свету 
перамогамі. Гэта, напрыклад, 
вядомая  бітва  пад  Грунваль
дам,  калі  разбіўшы  крыжа
коў,  нашы  ваяры  сумесна  з 
палякамі  (якімі  кіраваў  яшчэ 
адзін  выхадзец  з  ВКЛ)  прад
вызначылі развіццё ўсяго Ус
ходнееўрапейскага  рэгіёну 
на стагоддзі наперад. 

Я  дзіву  даюся,  чаму  сёння 
мы  зрэдку  ўлічваем  тыя  вы
бітныя і натхняльныя старонкі 
гісторыі.  Менавіта  яны  далі  б 
беларусу асэнсаванне — я на
шчадак вялікай нацыі  і я магу 
скруціць горы...

Замест  гэтага  мы  атаесам
ляем сябе са "сціплымі, гасцін
нымі  і  талерантнымі"  белару
самі.  Гэтыя  якасці,  безумоўна, 
станоўчыя,  але  гэтага  "бензі
ну"  недастаткова,  каб  надаць 
чалавеку  рэальнае  пачуццё 
гонару.

Сёння  —  не  15  стагоддзе. 
Воляй  гісторыі  мы  атрымалі 
назву  —  беларусы,  да  якой 
прызвычаіліся  і  якая  стала 
роднай.

Некаторыя  нашы  спрад
вечныя  тэрыторыі  былі  адва
яваны, адабраны і аддадзены. 
Пры  гэтым  мы  —  той  народ, 
які,  напэўна,  мае  найменш 
гістарычных  прэтэнзій  да 
сваіх суседзяў.

Але  ведаць  пра  сваю  вы
бітную гісторыю, згодна якой, 
беларусы  —  непасрэдныя 
спадкаемцы  вялікай  дзяржа
вы і маюць неабмежаваны па
тэнцыял — мы абавязаны.

ЯЎГЕН ВАЛОШЫН, 
«ЗВЯЗДА»

ЯКОЕ "ПАЛІВА" АБ'ЯДНАЕ 
БЕЛАРУСКУЮ НАЦЫЮ?

Мы  па-панейшаму  асабліва  не г анарымся  дасягненнямі  ВКЛ


